RELACION

PËR

PROJEKTLIGJIN
  “PËR DISA SHTESA DHE NDRYSHIME NË LIGJIN Nr. 10 006, DATË 23.10.2008 “PËR MBROJTJEN E FAUNËS SË EGËR”, TË NDRYSHUAR” 
I.
QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Projektligji “Për disa shtesa dhe ndryshime në ligjin nr. 10006, datë 23.10.2008 “Për mbrojtjen e faunës së egër”, të ndryshuar” ka si qëllim që të bëjë disa ndryshime e plotësime në ligjin aktual të sipërcituar të faunës së egër nr. 10006/2008, në mënyrë që të adresohen ndryshimet e ndodhura si pasojë e reformës territoriale të vitit 2015 dhe ndryshimet në menaxhimin e pyjeve dhe organeve respektive të shërbimit pyjor në nivel vendor të vitit 2016, si dhe avancimin me transpozimin e Direktivës “Për Ruajtjen e Shpëndëvë të Egër” nr. 2009/147/EC të Bashkimit Evropian, si një nga dy direktivat më të rëndësishme të fushës së mbrojtjes së natyrës.
II. 
VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektligj është në një linjë me kërkesat e programit të Qeverisë, që e konsideron mbrojtjen e mjedisit si një detyrë të rëndësishme e të përbashkët për të gjithë dhe është i përfshirë në programin e akteve të Këshillit të Ministrave, që duhet të miratohen brenda vitit 2018.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Projektligji “Për disa shtesa dhe ndryshime në ligjin nr. 10006, datë 23.10.2008 “Për mbrojtjen e faunës së egër”, të ndryshuar”, rrit shkallën e përafrimit me Direktivën “Për ruajtjen e shpëndëve të egër”, nr. 2009/147/EC të BE. 
Drafti i projektligjit u hartua me asistencën e projektit GEF/UNDP për sistemin e monitorimit mjedisor, draft i cili u shqyrtua dhe diskutua në disa tavolina të rrumbullakta me ekspertët e projektit, OJF dhe ekspertë të fushës së mbrojtjes së natyrës si dhe punonjës të Ministrisë së Turizmit dhe Mjedisit (MTM). Drafti u trajtua pas kësaj nga drejtoritë përkatëse të 
MTM. Në hartimin e draftit janë marrë si model ligje të vendeve anëtare të Bashkimit Evropian. 
Nëpërmjet ligjit nr. 10006, datë 23.10.2008 “Për mbrojtjen e faunës së egër”, të ndryshuar, u hodh hapi i parë i rëndësishëm për transpozimin e pjesshëm të direktivës së shpendëve të sipërcituar. Ndryshimet dhe plotësimet që po paraqiten tani, do të bëjnë të mundur që të kemi një kuadër dhe më të plotë që do sigurojë ruajtjen, mbrojtjen, menaxhimin dhe kontrollin e faunës së egër në vendin tonë.

Nga ana tjetër, projektligji do të kontribuojë në përmbushjen e masave në zbatim të “Planit Kombëtar për Integrimin Evropian (PKIE)”, në të cilin ky projektligj është parashikuar për vitin 2018, për përafrimin e legjislacionit shqiptar me atë të BE-së, dhe në përmbushjën e detyrimit për zbatimin e Konventave ndërkombëtare në të cilat Republika e e Shqipërisë është Palë.
IV.
VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është në përputhje me Kushtetutën e Republikës së Shqipërisë dhe me kuadrin ligjor vendas të fushës së mbrojtjes së natyrës. Gjithashtu sikurse u përmend më lart, nëpërmjet këtij akti do të bëhet përafrimi i plotë edhe i Direktivës së BE të shpendëve nr. 79/409/EEC të Prillit 1979, të cituar më lart.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Projektligji synon transpozimin e mëtejshëm të acquis communautaire. Rregullat e përgjithshme të legjislacionit të BE-së që lidhen me mbrojtjen e faunës së egër janë transpozuar tashmë në një masë mbi 95% dhe janë përfshirë në legjislacionin tonë për natyrën dhe biodiversitetin.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Nëpërmjet të këtij projektligji janë parashikuar ndërhyrje për shtesa e ndryshime thuajse në të gjithë krerët e ligjit ekzistues nr. 10006/2008.

Së pari është propozuar që ndryshim të ketë që në titull të ligjit ekzistues. Duke qenë se Direktiva nr. 79/409/EEC e Prillit 1979 të Bashkimit 
Evropian, tek e cila referohet më së shumti ky akt, që në titull shprehet “Për ruajtjen e shpëndëve të egër” dhe, në paragrafin e parë të nenit 1, ka 
të shprehur që “Kjo Direktivë lidhet me ruajtjen e të gjitha specieve të shpendëve të egër...” 1 (terminologji që e gjejmë dhe në brendi pastaj në nene të ndryshme të Direktivës), është propozuar që ligji aktual i faunës së egër të marrë emërtimin ‘Për ruajtjen dhe mbrojtjen e faunës së egër’.

Ky element i ruajtjes, është përfshirë më tej në Kreun I, në nenin 1 të draftit që është përgatitur, sikurse dhe në nene të tjera në këtë akt. 
Në Kreun I janë parashikuar dhe një numër ndryshimesh dhe shtesash lidhur me përkufizimet e termave, duke pasur si referencë për to Direktivën e shpendëve të BE.

Ndryshimet e bëra në Kreun II (në disa nene të tij) kanë të bëjnë me së shumti me shtimin e një neni, 6/1, titulluar masat e mbrojtjes, për të mundësuar kështu një efektivitet më të madh në mbrojtjen e faunës së egër por dhe të habitateve të saj. Po në këtë linjë shkojnë dhe shtesat që janë propozuar në nenin 8.
Ndërhyrjet në dy nenet e Kreut III, saktësojnë më tej ato çfarë janë parashtruar në nenet respektive.

Po ashtu dhe ndërhyrjet në nenin 16 të Kreut IV, nenet 35 dhe 37 të Kreut VII dhe nenin 39 të Kreut VIII, saktëson më tej se si do procedohet lidhur me sa kërkohet në nenet respektive (16, 35 e 37, si dhe 39).
Në Kreun IX dhe të fundit, krahas një plotësimi që është bërë në nenin 44, është shtuar dhe një nen që reflekton ndryshimet institucionale dhe transferimin e kompetencave që janë bërë gjatë kësaj periudhe.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Duke qenë një akt që lidhet me punën e disa strukturave, për zbatimin e tij ngarkohen Ministria e Turizmit dhe Mjedisit, Ministria e Bujqësisë dhe  Zhvillimit Rural (Autoritetit Kombëtar i Ushqimit), Agjencia Kombëtare e Mjedisit (si agjencia përgjegjëse për monitorimin e mjedisit), Inspektorati Shtetëror i Mjedisit, Pyjeve, Ujërave dhe Turizmit, si dhe njësitë e qeverisjes vendore së bashku me organet e tyre të kontrollit.
VIII.
MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
Ky projektvendim është hartuar nga ana e Ministrisë së Turizmit dhe Mjedisit, mbi bazën e mbështetjes që ka dhënë projekti për sistemin e monitorimit mjedisor i GEF/UNDP.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektvendim nuk do të ketë efekte shtesë financiare në buxhetin e shtetit, pasi implementimi i tij nuk do të kërkojë financime shtesë.                                                 

